DBHko 1. MAILAKO IKASLEENTZAT:

AEZKERA EUSKALKIAREN HURBILPENA

DBHko 1.mailako ikasleentzat prestatu ditut honako ariketak. Aezkera lantzea dut helburua, baina beti ere modu dibertigarri batean lantzen saiatu naiz. Izan ere, ez dugu ahantzi behar zenbait ikasleek euskara batua erabiltzeko zailtasun haundiak dituztela, eta beraz, ikasle hauentzat aezkera lantzea zentzugabekeria eta aspergarria izan daitekeela kontuan hartzea ezinbestekoa da. Ikasleak motibatuta egotea garrantzitsua dela deritzot, eta  bereziki, euskara alorrean.

Honela bada, Aezkoa non kokatuta dagoen azalduko diet lehenik, eta ondoren, Hiriberri herrian zentratuko gara, izan ere, bertako ipuin bat landuko baitugu klasean. 

Aezkoak diren zenbait atsotitza  eta asmakizun ere ikusiko ditugu, beraz, klasean aspertzerik ez dugu espero!

Aezkoari buruzko informazioa entziklopedia ezberdinetan lortu daitekeen  arren, neronek interneteko Wikipedia, entziklopedia askean lortu dut (eu.wikipedia.org/wiki/Aezkoa helbidean, hain zuzen ere). Honetan oinarrituko naiz bereziki, ikasleei azalpenak ematerako garaiean.  
Aezkoa Nafarroako ipar-ekialdean dagoen ibarra da, Zangozako merindadean. Eskualdeak oso biztanle gutxi ditu gaur egun, 1.000 inguruan, aetzak izena dutenak. Orbaitzeta da herririk populatuena 9 udalerrien artean (241 biz. 2002an).

Mugakideak hauek ditu: iparraldean Donibane Garaziko Kantonamendua (Nafarroa Beherea), hegoaldean Urraulgoiti ibarra, ekialdean Zaraitzuko ibarra eta mendebaldean Artzibar, Orotz-Betelu, Orreaga eta Auritz herriak.

Herri baxuena Aribe da (699 m) eta Abaurregaina (1.040 m), ordea, altuena (bai eta Nafarroako herririk altuena izan ere).

Euskal Herriko mapa aurrean izango dut ikasleei azaltzerako garaiean, noski. Hiriberriko ipuina landuko dugunez, Hiriberriri buruzko informazioa ere emango diet (entziklopedia berdinetik atera dut informazioa).

Hiriberri Nafarroako udalerria da, Aezkoa ibarrean kokatua. Berrendi harkaitzaren oinean kokatua dago, Abodi mendilerroaren mendebaldeko muturrean.

Erdi Aroan sortu zen. Herri berria esan nahi duen arren, Ibarreko herririk zaharrena da. Aezkoako ohiko herri baten adibiderik argienetakoa da: kale harriztatuak, Ibarreko armarria duten aurrealdeak, eta garaiak.

ZER IKUSI DEZAKEGU HIRIBERRIN?

Ibarreko etxerik zaharrenak ditu (XVI. mendekoak), apaindutako arku, leiho eta armarri ederrak dituztenak. Aipatzekoak dira armarri landuak dituzten ateburuak.

- Arrese etxea, herriko sarreraren ondoan kokatua, bere arkuteriarekin, Ibarreko etxerik ikusgarrienetakoa da. Hiriberritarrek katedrak edo katredak egiten zituzten, egurrezko aulki txikiak, suaren ondoan negu gogorrak igarotzen laguntzen zutenak. 

- Errota. Herriaren ondoan errota berri bat dago, ibaiaren ondoan zegoen errota zaharraren makinaria duena. Errota zaharra Irati ibaiaren ondoan dago, Betolegiren aldamenean, zubi zintzilikaria igaroz, hegoalderantz, 200 metrotara. Haren horma handiak ikus daitezke, eta errekastoaren kanalizazio txiki bat ere badauka. 

- Gurutze ezagunak. Jatorri historiko ezberdinei edo elezaharrei loturiko zenbait gurutze daude. Esanguratsuena Arrese deritzona izan daiteke, 1645ekoa da, San Frantzisko xendan dago eta gurutzea galdu zuen. Diotenez, Arrese Jaunaren alaba hil zuten otsoek; bertze elezahar baten arabera, Gauekok (gaueko izpirituak) bahitu zuen. 

- S. Salbador eliza. Gotikoa da (XIV-XV. mendekoa) eta XVII. mendean kapera barrokoa gehitu zitzaion. Nabe bakarrekoa, aurrealde zuzena dauka. Erretaula Nafarroako erromanista estiloko garrantzitsuenetakoa da, XVII. mendekoa, Bengoetxeak (Antxieta eskulturgile handiaren ikasle aurreratua) egina. 

- Tumulua. Zelane muinoan (egoera onean, 1200 mra). 

- Ugaibelko trikuharria. 

- Garaiak. Arian bezala, 4 gelditzen dira: Erreka, Elizondo, Portal eta Jauki. 

Nolabaiteko jakinmina piztu bada ikasleengan, Aezkora irtenaldi bat antolatu dezakegu, bereziki, Hiriberri herrian egonaldia eginez. Modu honetara, bertako hizkera modu zuzen eta naturalean entzungo dute, belarria ere euskalki honetara eginaz.

Hala ere, irtenaldia behin programaturiko ariketa guztiak egin ondoren burutuko da. Modu honetara euskalkia ezagunagoa egingo zaie ikasleei eta ziurrenik, klasean landuriko hitzak, ezaugarriak, hiztegia… entzun eta ulertuko dute.
Klasean beraz, honako ariketa hauek landuko ditut:

“Alkate bat zeruko atarian” izeneko ipuina aukeratu dut ikasleekin lantzeko. Berau, Maximino Iziz-ek, Hiriberrikoak, idatzi zuen. Ipuin hau Nafarroako Gobernuak 2003. urtean argitaraturiko “Supazterreko Eleak” izeneko liburutik hartu dut. 

Beraz, ipuin hau oinarritzat erabiliko dut Hiriberriko hizkera lantzeko eta honen ezaugarri nagusienak bereizteko, alegia, aezkera landuko dugu.
Hona hemen ipuina:

ALKATE BAT ZERUKO ATARIAN

Jesus behin San Pedrorekin mokokan hasi ze, erranez, nigar guziei bihotza beraxten zitzaiola ta gorrengatik zerura behar etzirenak sartzera uzten zituela.

San Pedro nahigabeturik, gora ta bera zaitelarik,

- Urranen etortzen dena hertsitu behar diat ba- erran zue.

Andaluz alkate bat agertu ze, zeruan sartzeko baimena galde einez, kontzientziaz ta estomagutik garbi zegoela gaineratuz.

- Estomagutik garbi ote jizan ikusi behar diat. Gortako munduko purga bat hartu behar duk.

Alkateak bi mila pezeta eskindu zaizkio, galakorik gabe sartzen uzteko.

- Gen dirua dautsik eztik balio.

- Nere probintziako gobernadoreak ehun pezeta ere pozik hartzen ditu, nahi dudana egiteko.

San Pedrok aingiru guardiazkoari mundura purga bila zaela erran zako. Mementoan ekarri zue aingiruak eta alkateari ararais.

Berehala hasi ze gau agotik barnekoak egozten: lenik belar batzu, gero barnekoak egozten: lenik belar batzu, gero karreterako txintxarrak, azkenik ler arbolak.

Gura ikusirikan San Pedrok erran zako: 

- Hire barne gori eztuk garbi zerura fateko. Ze pasatu duk hire baitan?

Aingiruak erran zue:

- Alkate zelarikan belarrak arrenduan hartzen zituzte, karreterak eta oihanak ere bai, gero saldu ta jori etzako pagatzen.

Orduan San Pedrok:

- Goiek itzuli-artio ejiz zerura fain. Orai berandu duk.

Ezkerreko alderdian atari bat erakutsi zako, erranez:

- Goaie gendik; gor badituk, infernuan, hi bezalako bertze alkate batzuk.
Maximino Iziz, Hiriberri

Ipuin hau oinarri izanda, zenbait ariketa proposatu ditut ikasgelan lantzeko, honako hauek:

1) Lehenik eta behin ipuin honetan agertzen diren hitz ezezagunei erreparatuko diegu, alegia, bertako hiztegia landuko dugu. Esate baterako, honako hitz hauek euskara batuan ipintzeko eskatuko diet ikasleei. Hona hemen landuko ditugun hitzak:

Erran: esan

Beraxten: biguntzen

Gorrengatik : horrengatik

Urranen: hurrengoa

Gortako: horretarako

Eskindu: eskeini

Galakorik: horrelakorik

Gen: hemen

Ler: pinu
Gura: hura

Fan: joan

Jori: inori

Fain: Joanen, joango

Goaie: hoa

Gendik: hemendik

Gor: hor

2) Behin hiztegia ikasgelan landuta, ikasleei ipuina bera euskara batuan ipintzeko eskatuko diet. Ikasleek ipuina ulertzea dut helburua, horregatik ez diet esaldiz-esaldi euskara batuan ipintzeko eskatuko, baina bai ipuinaren zentzua errespetatu dezatela aginduko diet. Hona hemen euskara batura itzulita gera daitekeen ipuinaren adibidea:
ALKATE BAT ZERUKO ATARIAN

Jesus behin San Pedrorekin mokokan hasi zen, esanez, negar guztien aurrean bihotza biguntzen zitzaiola eta horregatik guztiei zerura sartzen uzten ziela. San Pedro, nahigabeturik, gora ta behera zebilelarik, esan zuen:

- Hurrengoa etortzen dena hertsitu behar diat ba!

Alkate andaluz bat agertu zen, zeruan sartzeko baimena eskatuaz, kontzientziaz eta estomagotik garbi zegoela gaineratu zuelarik:

- Estomagutik garbi ote zauden ikusi behar diat. Horretarako munduko purga bat hartu behar duk.

Alkateak bi mila pezeta eskeini zizkion, horrelako pruebarik gabe zeruan sartzen uzteko. Baina San Pedrok berréala esan zion:

- Hemen diruak ez du horretarako balio.

Eta Alkateak harriturik erantzun zion:
- Nere probintziako gobernadoreak ehun pezeta ere pozik hartzen ditu ba, modu horretara nik nahi dudana egiten dudalarik.

Jarraian, San Pedrok aingeru guardakoari mundura purga bila joan zedin eskatu zion. Berréala ekarri zuen aingeruak eta alkateari eman zion.

Honela, berehala hasi zen gau hartan agindutakoa betetzen: belar batzuk, gero karreterako txintxarrak, azkenik pinu arbolak.

Hura ikusirik, San Pedrok esan zion:

- Zerura joateko hire barnekalde hori ez zegok garbi. Zer pasatu duk hire baitan?

Aingeruak esan zuen:

- Alkatea zenean, belarrak errentan hartzen zituen, baita karreterak eta oihanak ere. Gero saldu eta diru hori inori ez zion ematen.

Hori entzundakoan, San Pedrok esan zuen:

- Guzti horiek itzuli arte, ez haiz zerura joango. Dagoeneko berandu duk.

Orduan, ezkerreko alderdian zegoen atari bat erakutsi zion, esanaz:

- Hoa hemendik; hor badituk infernuan, hi bezalako beste alkate batzuk ere.

Hala bazan edo ez bazan, sartu dadila kalabazan, eta irten dadila…..-go plazan.
3) Jatorriz Aezkoak diren zenbait atsotitza ikustea ere interesgarria deritzot. Horregatik, nire helburua atsotitza hauek irakurri eta ulertzea izango da. Horretarako, lehenik lauko taldeak egingo ditut, eta talde bakoitzari atsotitza bana emango diet. Denbora tarte horretan eurek atsotitza ulertzen saiatuko dira, irakaslea laguntzaile izango dutelarik. Azkenik, talde haundian amankomunean ipiniko ditugu, eta modu honetara, guztiek atsotitza guztiak barneratzeko aukera izango dute. Hona hemen landuko ditugun atsotitzak:
- “Bakotxa bere mandataririk hoberena.”
- “Barrideko eltzea urrez, hurbildu ta lurrez.”

· “Etxeko sua etxeko hautsez estali.”

- “Jende pobreak neke doblea.”

- “Jendea nolakoa, azienda galakoa.”

4) Ariketa honetan asmakizunak landuko ditut, hau da, “pipitakiak”. Irakasleak gelan ozen irakurriko ditu eta ikasleek erantzuna asmatuko dute. Helburua noski, belarria hizkera honetara egitea izango da, baina beti ere helburu ludikoa ahantzi gabe. Hau da, ikasleek euskalkiak lantzea atsegina izan daitekeela ulertu behar dute, izan ere, euskalkia nolabait gorrotatzera ere iritsi baitaitezke. Horregatik, irakasleak eginkizun nagusia betetzen du, nolabait, ikasleek ezagutzak barneratzeko prozesuan ere funtzio garrantzitsua betetzen baitu.
Hona hemen irakasleak ikasleei irakurriko dizkien asmakizunak:

PIPITAKI PAPATAKI NIK BAITAKIT GAUZA BAT…

1. Mintzatzen da ta mihik ez, badabila ta zangoik ez, elurra bezala zuri eta bikea bezain beltz.

(Eskutitza)

2. Mandre bat, arizkoa ez; guzia estaltzen du ta ur ez.

(elurra)

3. Etxetik oihanera bidean isil-isilka; oihanean ohiuka.

(aizkora)

4. Ikusten dut, onduan dut eta ezin hartu.

(itzala)

5. Sasian ez da urratzen, uretan ez da bustitzen.

(eguzkia)

6. Beti hartzen pertsonek eta hala ere ez da guttiten.

(airea, eguratsa)
Proposatu ditudan ariketa hauekin ikasleei euskalkiak lantzeko gogoa eta jakinmina piztea nahi izan dut. Horregatik, ikasleen motibazioaren arabera eta klasean taldeak izan duen jarretaren arabera, aezkeraren inguruko ezaugarriak gehiago eta zehatzago lantzen jarraitu nezake, eta bestela berriz, honetan amaituko nuke aezkera euskalkiaren hurbilpena. 
